
 طالبان د امریکا نیابتي ډله
 مه برخه( څلور)

 

 : سوله
هره جګړه دوه  پایلې لري، د یوه اړخ مطلقه بریا او د بل لوري بشپړه ماتې،دویم د خبرو اترو په نتیجه کې سوله او   
دواړو خواوو ته دمنلو وړ حل. د افغانستان په جګړه کې پرته له دې چې طالبانو سره خبرې اترې وشي او د حل یوه  

 وموندل شي، بله هیڅ کومه منطقي چاره نه وه پاتې. معقوله لار 
 

امریکا قصداً  غوښتل جګړه اوږده کړي، دننه په هیواد کې هغه وسله والې ډلې چې د طالب مخالفې وې )شمالي  
ټلواله( او اوس د نظام برخه وې، هغوی ډیر شرمیدلی پرون درلود، او اوس هم په فساد کې تر پوزې غرقې وې. له  

خوښې پرته یې نه سوله کولای شوه نه جګړه، نو  بلې خوا د دوی ټولو سرونه امریکا ته ټیت وو او د امریکا له  
 حکومت بس یوه لار درلوده او هغه دا چې پخپله طالب سره خبرې وکړي او د سولې لپاره یوه لار پیدا کړي. 

په همدې خاطر پخوانیو طالب چارواکو ته چې جګړه یې پریښې وه او اوس په کابل کې اوسیدل، امتیازات ورکړل  
شول، مصئونیت ورکړل شو تر څو له طالب مشرانو سره د خبرو اترو لار وموندل شي. خو طالبان د پاکستان په  

او اسلام اباد کې. پاکستان د امریکا په لاس    لاس کې وو، د دوی مشران هلته اوسیدل په کویټه او کراچۍ او پیښور 
کې ؤ نو ځکه له هماغه پیله د سولې هڅو کوم ځای نه نیوه، د سولې کانفرانسونه جوړ شول، د افغانستان او پاکستان  
ترمنځ د سولې ګډې جرګې جوړې شوې، پرویز مشرف را وبلل شو، بالاخره د برهان الدین رباني په مشرۍ د سولې  

جوړه شوه، خو څرنګه چې سولې ته اراده موجوده نه وه نو هیڅ نتیجه یې نه درلوده، بلکې دا هڅې تل  عالي شورا 
 په یوه ډول تخریبیدلې او بې اعتباره کیدې. 

 
د ملا منصور په نوم یو کس چې وې کولای شول له افغان حکومت، او بهرنیو د سولې د بهیر د پیلولو په نوم په سل  
هاو زره  ډالر ترلاسه کړي،دې کس څو ځله کابل ته تګ راتګ وکړ، د ملي امنیت مقاماتو، د سولې عالي شورا او  

خبرې اترې وکړې، وروسته مالومه شوه هغه کس د کوټې    بهرنیو مقاماتو سره یې ولیدل او د سولې په اړه یې ورسره
 په ښار کې یو عادي نانوای دی.  

 
د طالبانو د استازي په نوم یو عادي کس څرنګه وکولای شول افغان استخباراتو په خوا کې غربي استخباراتو ته دوکه 
ورکړي او دوی ورسره خبرې اترې وکړي په زرهاو ډالر ترلاسه کړي او هیڅوک پرې پوه نشي. زه فکر کوم دا د  

 امولو، سبوتاژ او بې اعتباره کولو یو منظم کوشش ؤ.  پاکستان او نړیوالو استخباراتو لخوا د سولې د بهیر د بدن 
د سولې هیله یواځې له افغان حکومت سره نه وه، بلکی په یو شمیر طالبانو کې هم د سولې خوا ته تمایل پیدا شوی 
وو، دا کسان په ډیره بې رحمۍ د پاکستان لخوا ونیول شول، بندیان شول او یا مجبور شول پاکستان پریږدي بل کوم 

وي عبیدالله شهادت، د ملا عبدالغنی برادر بندي کیدل او د هیواد ته لاړ شي، چې یوه بیلګه یې په زندان کې د مول
معتصم اغا جان په یو برید کې ټپي کیدل او بیا ترکیې او افغانستان ته راتګ ګڼلی شو. مطلب پاکستان په ټول قوت  

ق ته د  کوشش کاوه چې د طالب او افغان حکومت ترمنځ  د خبرو اترو او مذاکراتو او بالاخره یو بین الافغاني تواف
 رسیدو مخه ونیسي. 

 
په   الدین رباني د یوه طالب  بهیر هغه وخت زیات ټکنی شو کله چې د سولې د عالي شوار رئیس برهان  د سولی 
ځانمرګي برید کې و وژل شو. برهان الدین رباني د طالبانو او یقیناً چې د پاکستان او بهرنیو استخباراتو په همکارۍ  

 په یوه ډیره منظمه دسیسه کې و وژل شو. 
 

واحد یار چې یو وخت د مولوي منصور د حرکت غړی ؤ، د رباني په حکومت کې یې مهمه ونډه درلوده،  رحمت الله 
وروسته طالب شو او دخپلې همدې مخینې پر اساس اوس د سولې عالي شورا غړی ؤ، د حمیدالله اخندزاده په نوم  

کس د سولې عالي شورا ته د طالبانو د استازي په توګه معرفی کړ، دې کس په ښکاره څلور پینځه ځله کابل ته تګ  
راتګ وکړ او د طالبانو پیغامونه به یې راوړل او بالاخره د رحمت الله واحد یار په لاس یې احوال را ولیږه چې دا  

پیغام سره کابل ته راځي. دا کس چې د استاد رباني د وژلو  ځل یو بل کس د سولې په اړه د طالبانو د یو ډیر مهم  
ماموریت یې درلود غالباً نصرت الله او یا هم عصمت الله نومیده کابل ته راغی، په دې وخت کې استاد رباني له هیواد  

نشا رئیس  بهر د ایران په سفر بوخت ؤ او د طالبانو له استازي سره د لیدو لپاره چې د سولی عالي شورا د دارالا
معصوم ستانکزي په قول مهم پیغام یې درلود، په بیړه کابل ته راغی او د عصمت الله سره د ستړي مه شي پر مهال 

 هغه ځان والوځاوه او په دې توګه یې استاد رباني و واژه. 
 

د استاد رباني مرګ د سولې بهیر ته یوه ستره صدمه وه، استاد رباني د یو داسې کس په همکارۍ و وژل شو چې  
رسماً د طالبانو استازی بلل کیده، که څه هم طالبانو د استاد ربانې د وژلو پړه په غاړه وانخسته خو ټولو همدا ګڼله  

دی چې دوی په هیڅ بیه نه غواړي د حامد کرزي له حکومت   چې د رباني وژنه د طالبانو لخوا یو ډیر څرګند پیغام
 سره سوله وکړي او یا د سولې په اړه خبرې وکړي. 

 
څرنګه چې عمومي باور داسې و چې د رباني وژنه، طالبانو د پاکستان او بهرنیو استخباراتو په ملتیا ترسره کړي،    

 نو مانا یې دا وه چې نه خو امریکا غواړي سوله رامنځ ته شي، نه طالبان او نه هم پاکستان. 
 
خو بیاهم حامد کرزي د سولې هڅو ته ادامه ورکړه او د استا رباني زوی یې د سولي عالي شورا رئیس وټاکه. حتې   

کله چې په قطر کې طالبانو ته د یو دفتر د پرانیستلو پر سر توافق رامنځ ته شو، له بده مرغه هغه د امریکا لخوا  
یرغ هلته اوچت شو، ښکاره ده چې دا وضعیت افغانستان ته  سبوتاژ شو او د سولې د دفتر پرځای د اسلامي امارت ب

په هیڅ بیه د منلو نه و، حامد کرزي یې په کلکه مخالفت وکړ او بالاخره یې امریکا دې ته اړ کړه چې د طالبانو بیرغ  
 بیرته ښکته کړي، دا ماجرا ښاغلي کریم خرم په خپل کتاب څلویښت کاله په توپان کې داسې تشریح کړې: 

 
)....له همدې ځایه پرېکړه دا شوه چې د امریکا دولت او پخپله ولسمشر اوباما د یوه لیک په ترڅ کې داسې ضمانتونه 
راکړي چې زموږ د اندېښنو د لرې کېدو سبب شي. لکه چې مخکې مې یادونه وکړه د افغانستان د یووالي ساتنه، د  

و د یو ډول ملوک الطوایفۍ مخنیوی زموږ له اصل اندېښنو مرکزي ځواکمن حکومت خوندیتوب، د هېواد د ټوټه کېدو ا
څخه وې. افغانستان له امریکا نه وغوښتل چې په یوه ضمانت لیک کې دغه ټول مواد ځای پر ځای کړي. ولسمشر 

مه   ۱۴کال د جون پر   ۲۰۱۳اوباما له مجبورۍ زموږ دې غوښتنې ته غاړه کېښوده. نوموړي په یوه لیک کې چې د 
نېټه یې لاسلیک کړ د ولسمشر کرزي په عنوان یې داسې ولیکل: « (...) د امریکا متحده ایالات د افغانستان د حکومت 
له نظر سره همنظره دي چې د دفتر موخه باید د سولې عالي شورا او افغان طالبانو تر منځ د خبرو ترسره کېدل وي، 

غو اصولو پابند وي چې په هغه دیپلوماتیک یادښت کې به یې یادونه  او دا چې دغه دفتر او کارکوونکي یې باید د ه
مه د امریکا متحده ایالاتو ته استوي. په هغو اصولو کې دا شامل دي چې نوموړی  ۱۴وشي چې قطر یې د جون پر 

یا د   او  افغان طالبانو د امارت یا حکومت  پېژندل کېږي چې د  نه  په توګه  یا بل داسې دفتر  او  به د سفارت،  دفتر 
وباما د افغانستان  حاکمیت استازیتوب وکړي او یا ځان داسې معرفي کړي.... په وروستي پراګراف کې ولسمشر ا

حاکمیت، خپلواکۍ، ځمکنۍ بشپړتیا او ملي یووالي ته د خپل دولت د ژمنتیا ډاډ ورکړی ؤ. دا په ریښتیا هغه لغتونه 
او مفاهیم وو چې ولسمشر کرزي له بارک اوباما نه غوښتي وو. کله چې دغه مکتوب د یو شمېر بهرنیو هېوادونو 

: «آیا په رښتیا دا د بارک اوباما خپل لاسلیک دی؟» څو ورځې وروسته یانې د  سفیرانو لیدو په حیرانۍ به یې پوښتل
مه د طالبانو دفتر د سولې د خبرو لپاره د افغانستان د دولت په اجازه په قطر کې رسماً پرانیستل شو،    ۱۸جون پر  

موږ ټول د همدې شېبې انتظار وو. په هغه ورځ زه وختي له دفتره کور ته راغلم، د مازیګر او ماښام تر منځ مهال 
ې زموږ شارژدافیر )محمد قاسم همت( خبرې کولې. ؤ. نوی د کور انګړ ته ننوتم چې د تیلفون زنګ راغی په دوحه ک

ورته و مې ویل «خبر شوم چې دفتر پرانیستل شو» وې ویل: «هوکې! خو جریان دې پر تلویزیون ولید که نه؟»  
ومې ویل «نه!» وې ویل: «دفتر د افغانستان د اسلامي امارت د سیاسي دفتر په نوم پرانیستل شو او د طالبانو بیرغ  

و». دغه جریان له هغو توافقاتو سره بشپړ په تضاد کې ؤ چې موږ له امریکایانو سره درلودل. .. سبا  پرې ورپول ش
ته له معمول سره سم د ولسمشر په دفتر کې را ټول شوو. اېمل فیضي او زه له ولسمشر سره چې ډېر خپه ؤ په دې 

وي چې په ښکاره د افغانستان لپاره د    بحث بوخت وو چې زموږ غبرګون د امریکا د ژمنې ماتولو په تړاو څه ډول
بد نیت او شو مې نقشې ښکارندوی ؤ؟ ښاغلی سپنتا اطاق ته راغی. ولسمشر له معمول سره سم لکه چې نوموړی د 
په تونده لهجه د امریکایانو او قطریانو دغه عمل وغنده او پر امریکا او د هغوی پر   ته  امریکا استازی وي هغه 

باران پیل کړ. هغه څه چې پېښ شوي وو موږ ټولو ته یې جټکه را کړې وه. ولسمشر پرلپسې   نوکرانو یې د بدو ردو
همدغه پوښتنه تکراروله چې څه باید وکړو؟ ناڅاپه ډاکتر سپنتا وویل: «غوره لاره یې دا ده چې له امریکا سره د  

اندیز و چې انتظار مو  یې کولای  امنیتي او دفاعي تړون پر سر خبرې ودروو او هغه وځنډوو». دا تر ټولو غوره وړ
شوای. ولسمشر له ځنډ پرته هغه ومانه او موږ ټولو تائید کړ.....زه پرلپسې په دوحه کې د افغانستان له سفارت سره  
په اړیکه کې وم. سفارت هر ساعت ما ته راپور را کاوه چې آیا دفتر واقعا تړل شوی که نه؟ آیا هلته تګ را تګ شته  

که نه؟ ... ځینو نړیوالو تلویزیونونو لرې کړای شوې لوحه او راښکته شوی بیرغ خپاره کړل. زموږ سفارت د قطر  
له دفتر او پخپله د بهرنیو چارو وزارت له معین سره چې د دفتر د پرانیستې په مراسمو کې یې ګډون درلود په اړیکه  

ته ویلي وو چې دفتر باید له غرمې مخکې پرانیستل شوی کې شول، د قطر د بهرنیو چار وزارت معین زموږ سفارت  
وای خو دغه کار د لوحې پر ټینګولو او د بیرغ پر اوچتولو د طالبانو د ډېر ټینګار په سبب وځنډېد. ځکه د قطر د  
  بهرنیو چارو وزارت دا کار د ژمنو خلاف لیدو. خو مازیګر مهال د امریکا د بهرنیو چارو وزیر ښاغلي کیري پخپله 
د قطر امیر ته زنګ وهلی ؤ او ورته یې ویلې و چې د طالبانو دفتر د دوی د خوښې سره سم پرانیزئ. ګواکي جان  
کیري ویلي وو: «هر کار په پیل کې سخت وي خو وروسته آسانه کېږي، موږ باید بالاخره له یو ځایه پیل وکړو» 

راغلی ؤ او دفتر یې پرانیستی ؤ. ښایي امریکایانو  ځکه خو د قطر د بهرنیو چارو وزارت معین د خپل امیر په امر 
واقعا دا فکر کاوه چې افغانستان به تر دې حده حساسیت و نه ښیي. دوی به ښایي فکر کاوه چې دغه ستونزمن کار  
به د وخت په تېرېدو آسانه شي او افغانان به هغه هضم کړي، خو کوم غبرګون چې کابل وښود هغوی یې ډېر ښه را  

په دې ډول د قطر دفتر وتړل شو او د سولې پروسه کرار کرار د امنیتي تړون او د ولسمشرۍ انتخاباتو   ویښ کړل.
 په غوغا کې ورکه او هېره شوه(. 

 
 او بیرته هرڅه وران شول!! 

په پخواني جمهور رئیس ښاغلي حامد کرزي یوه روا نیوکه دا هم ده چې ده ونشول کولای د خپل ځای ناستي لپاره  
  ۲۰۱۴افغانستان د رهبرۍ وړتیا ولري،وټاکي یا یې وروزي. په  یو سم څوک چې په دارنګ کړکیچنو شرایطو کې د 

کې کله چې د ده د ریاست جمهورۍ دویمه دوره پوره شوه نو په رښتیا هم داسې کاندید نه لیدل کیده چې د سړی زړه  
پرې اوبه وڅکي. کرزي فکر کاوه چې شاید اشرف غني تر نورو کاندیدانو غوره وي او همدا ؤ چې د هغه ملاتړ یې  

ټل خو له هماغه پیله څرګنده شوه چې د کرزي لخوا د  وکړ او د ده د ملاتړ په نتیجه کې اشرف غني انتخابات وګ
اشرف غني ملاتړ ترټولو ناسم انتخاب وو. په دې کې هیڅ شک نشته چې حامد کرزی د امریکا په اوږو راغی، خو  
کله چې واک ته ورسید او د افغانستان په وړاندې د امریکا جفا یې د یو رئیس جمهور په توګه له نژدې وکتله د امریکا 

 الف شو او په خپل ټول قوت یې په مخ کې ودرید. مخ
 

د امریکا رویه د افغانستان په وړاندې استعماري رویه وه، د یو اشغالګر رویه وه له یوه اشغال شوي هیواد سره. خو  
کرزي له اوږدې او سختې مبارزی وروسته وکولای شول تر یو حده امریکا دې ته اړباسي چې د افغانستان قانون ته  

کی خلکو د وژنې ستر عامل ؤ بندې شوې، د بګرام زندان احترام وکړي، د شپې چاپې او عملیات چې د بې ګناه مل
افغانستان ته وسپارل شو، له ټولو هڅو سره سره کرزي په انتخاباتو کې د اجراییه ریاست وړاندیز ونه مانه او حاضر  

ر پایه  شو دویم ځل انتخاباتو ته لاړ شي، او څرنګه چې یې د افغانستان دسولې په اړه لازم تضمین ترلاسه نه کړ نو ت 
 چمتو نشو چې امنیتي تړون امضا کړي. 

 
په لور چې کرزي کوم ګامونه  ته ورسید داهرڅه وران شول، د هېواد د استقلالیت  خو کله چې اشرف غني واک 

 پورته کړي وو هغه ټول په شا شول. 
 

اشرف غنی لا واک ته نه ؤ رسیدلی چې تر هرڅه دمخه یې په اساسي قانون پښې کیښودې، د انتخاباتی لانجې پر  
سر یې د جان کیري په منځګړیتوب د اجرائیه ریاست جوړیدل ومنل او واک یې مساوي له ډاکټر عبدالله سره تقسیم  

 کړ.
 

تولید کړ او اشرف غني داسې وښودله چې ګواکې د دې ډار تر اغیزې لاندې   بریالیتوب ډار  په ډیر  ډاکټر عبدالله 
راغلی. د ډار په تولید کې عبدالله یواځې نه وو، بلکې امریکا هم ورسره ملګرې وه، د اجرایي ریاست، ملي وحدت  

وړاندې کړې وه، خو له ډیرې مودې د امریکا غوښتنه    حکومت جوړونه او بالاخره د نظام تغیر غوښتنه که عبدالله 
کال په انتخاباتو کې له حامد کرزي نه هم همدا غوښتنه وشوه، خو هغه یې په وړاندې ودرید او امریکا    ۲۰۰٩هم وه،د  

 په هغه ځل په خپل شوم هدف کې ناکامه شوه، خو دا ځل بریالۍ شوه.  
 

جان کیري، د یو فاتح په شان راغى، په اصطلاح جوړ جاړې یې وکړ او په حقیقت کې یې زموږ له انتخاباتو، استقلال 
 او عزت څخه کمیس او پرتوګ دواړه وویستل او بیرته لاړ.  

 
دجان کیري په مشرۍ چې کوم  جوړ جاړى وشو، هغه هم غیر قانوني وو او هم د دیموکراتیکو اصولو خلاف. خو  
هغه اشرف غني چې یواځې څو ساعته مخکې یې له دې وړاندیز سره مخالفت کاوه، د جان کیري په راتګ یې هرڅه  

هغې له مخې مالوم شول چې د حامد کرزی په خوشحاله زړه ومنل. وروسته کوم استخباراتی اسناد چې افشا شول د 
او ډاکتر عبدالله ترمنځ د انتخاباتي لانجې د حل لپاره د اشرف غنی لخوا د امریکا سفیر ته وړاندیز شوی وو چې 
اجرائیه ریاست دې رامنځ ته شي او عبدالله دې اجرائیه رئیس او کرزی رېیس جمهور شي )زه فکر کوم اشرف غني  

به دا وړاندیز هم د امریکا په اشاره کړی وي، یانې دا ټوله لوبه د امریکا وه او امریکا له پیله غوښتل افغانستان کې 
د قدرت څو مراکز رامنځ ته کړي ترڅو دوی وکولای شي افغانستان په ښه توګه او د خپلو استخباراتي ضرورتونو 

 په اساس اداره کړي(
 

اشرف غني د خپل واک په دویمه ورځ له امریکا سره امنیتي تړون بې چون او چرا امضا کړ، داسی یو تړون چې 
 ټول د امریکا په ګټه او ټول د افغانستان په تاوان وو. 

 
له پاکستان سره هم همداسې  دا یواځې امریکا نه وه چې اشرف غنی ورته مطلق تسلیم وو، بلکی د اشرف غني رویه 

وه،د ملي امنیت د شورا پخوانى مشاور رنګین دادفر سپنتا د ولسي محور ګوند د پرانستنې په غونډه کې د پاکستان په  
اړه د ملي وحدت د حکومت دپالیسیو په اړه وویل  د پاکستان پر استخباراتو باور، چې تل  د افغانستان په کورنیو 

دې سبب شوی چې د امنیتي ارګانو نو د رهبرۍ په سطح د دغه سازمان)ای ایس آی( په    چارو کې مداخله کوي، د 
وړاندې شته حساسیتونه کم شي، پاکستان له یوې خوا غواړي پر افغانستان د ډیورنډ کرښه په رسمیت وپیژني او له 

 بلي خوا غواړي افغانستان خپله مستعمره کړي. 
 

له کله نه چې اشرف غني د ملي وحدت د حکومت د مشر په توګه واک ته ورسید دپاکستان پالیسي یې د ابهام شکونو 
او تردیدونو سره مخ وه، ډیر کله ذهن ته دا سوال راته  چې دغني حکومت دپاکستان په وړاندې پالیسۍ د افغانستان  

 د ملي ګټو په اساس جوړیدي او که د پاکستان؟ 
 

اشرف غني واک ته له رسیدو سره سم خلاف د پروتو کول او د یو خپلواک هیواد د جمهور رئیس د وقار او حیثیت  
برخلاف د پاکستان د پوځ د مشر دفتر ته ورغى، د ای ایس ای له مشر سره یې وکتل، له پاکستان سره د استخباراتي  

قت کې د ډیورنډ کرښې دمنلو په مانا وه )البته کله چې  همکاریو پرسند او د ایس اوپي پر سند توافق وشو چې په حقی
دا اسناد افشاشول حکومت د خلکو د فشار له امله مجبور شو چې ووایې دا توافق یې بیرته فسخ کړی خو قراین او  

 شواهد ښایي چې دا توافق تر اخره مرعي الاجرا وو(. 
 
پاکستان ته اجازه ورکړل شوه چې زموږ په زندانو کې له بندیانو تحقیق وکړي، د پاکستان  په ښودنه د پاکستاني   

طالبانو پرضد عملیات ترسره شول.  دا ټول د دې کاذبې هیلي په پلمه وشول چې ګواکې پاکستان به  د افغانستان په  
ه د افغان طالبانو په وړاندې ورته ګامونه واخلي او یا لږ  وړاندې خپلي پالیسۍ کې بدلون راولي او په ځواب کې ب

په  ته چمتو کړي. خو دا یو هم ونشول د دې برعکس  اترو  افغان حکومت سره خبرو  به د طالب مشران  ترلږه 
 افغانستان کې وژنو، جګړو او انتحار او انفجار په لا شدت دوام پیدا کړ.  

 
جمهور رئیس اشرف غني به خپله ویل چې افغانستان پاکستان سره په نا اعلان شوې جګړه کې دى، د افغانستان د  
ملي امنیت ریاست وایې چې د شهید سردار محمد داود خان پرروغتون برید، د شاهین په قول اردو برید او بلاخره د  

او تر زرو کسان په کې ټپیان شول د پاکستان د ای ایس  وزیرا اکبرخان برید چې په سلهاو افغانان په کې ووژل شول  
ای په مرسته د حقاني شبکې ترسره کړی.  په وزیر اکبر خان کې له چاودنې وروسته داسې ښکاریده چې نور به   
افغانستان هم پاکستان ته د یو دښمن هیواد په سترګه ګوري، په همدې ورځو کې د شانګهاي کانفرانس غونډه جوړیده،  

داسې وه چې افغان حکومت  به د پاکستان دمداخلو ، له ترهګرو سره د مرستو او په پورتنیو  پیښو کې د پاکستان تمه  
د لاس لرلو په اړه اسناد په دغه غونډه کې ګډون کوونکو هیوادنو ته وړاندې کوي او د پاکستان پرضد به یو پراخ  

ى واى( خو ټول هغه وخت حیران شول چې زموږ جمهور دیپلوماتیک کمپاین پیلوي) چې باید حتماً یې دا کار کړ
رئیس د توقع خلاف  او بې له دې چې د پاکستان  په دریځ او د افغانستان په  وړاندې پالیسیو کې بدلون راغلى وي،  
د شکایت پر ځای د پاکستان د صدراعظم نواز شریف سره د یو دوست هیواد د مشرپه توګه وکتل، نه یواځې د اړیکو  

والي ژمنه یې ورسره وکړه بلکي یو ځل یې بیا ورسره د استخبارتي مالوماتو د تبادلې موافقه وکړه او ورسره  د ښه
یې ومنله چې څلور اړخیزې خبرې به بیرته له سره پیلیږي او څو ورځې د مخه کله چې د جان مکین په ګډون څو  

ان ته راغلل اعلان شوه چې موافقه شوې چې افغانستان  تنه امریکایي سناتوران لومړى پاکستان ته لاړل او بیا افغانست 
او پاکستان به د ډیورنډ په کرښه ګډ عملیات ترسره کوي. اوس خو داسې راپورونه هم شته چې له تیښتې نه مخکې 
اشرف غني څو واره په پټه پاکستان ته سفر کړی، هلته یې د چکلاله په نظامي هوایي ډګر کې د پاکستان له لوی 

 سره کتلي او بیا په چوپه خوله بیرته هیواد ته راستون شوی.درستیز  
 

د دی نیوز او دنیا تلویزیون په قول اشرف غنی وروسته له دې چې له پښتون ژغورنې غورځنګ نه د ملاتړ له امله  
 یې له پاکستان سره اړیکې خرابې شوې، د اړیکو د بیرته رغولو په خاطر په پټه پاکستان ته سفرونه وکړل. 

کامران خان د پاکستان نومیالی ژور نالست په خپل یو ټویټ کې لیکي چې د چکلاله په هوایی ډګر کې اشرف غني 
د پاکستان له لوی درستیز جنرال باجوه سره په پټه  لیدلي او خبرې یې کړی دي. د تښتیدلي جمهور رئیس اشرف  

 کستان ته هیڅ سفر نه دی کړی. غنی ویاند دوا خان مینه پال هغه وخت رسنیو ته وویل چې غني پا
 

په داسې وخت کې چې د سولې موضوع حساس پړاو کې وه، امریکایانو د خپلو پوځونو ویستل اعلان کړي وو، د  
غنی لخوا په پټه د پاکستان لوی درستیز سره کتنه په هیڅ توګه د اړیکو ښه کولو هڅه نشي کیدای، بلکی ثابتوي چې  

 استخباراتي معاملې برخه وه. غني د پاکستان له استخباراتو سره کار کاوه او دا یي د کومې 
 

د مسیدو په مشرۍ د   پاکستان ته د لطیف مسید سپارل یوه بله ستره جفا وه چې اشرف غني افغانستان سره وکړه،
پاکستاني طالبانو رهبري د پاکستان په نیت او لوبه پوه شوي وو، هیله پیدا شوې وه چې پي ټي ټي ورو ورو د یوې  
مذهبي توندلارې ډلې پرځاى د یو مذهبی خو پښتون ناسیونالست ځواک بڼه ونیسي، د کرنیل امام وژنه د دې ډلې د  

ې مهال پي ټي ټي د افغان حکومت سره هم د خبرو اترو لړۍ پیل کړه، لطیف  فکري بدلون یوه ښه بیلګه وه، په همد
مسید په همدې مقصد د ملي امنیت ځواکونو په ملتیا کابل ته را روان و، خو امریکایي ځواکونو په دښمنانه توګه هغه 

لار کې اختطاف کړ، دا کار د حامد کرزي د سخت غبرګون سره مخ شو، ډیره هڅه یې وکړه خو امریکایانو    په
 پرینښود. 

 
کله چې د اشرف غني حکومت راغى، امریکا یانو غوښتل لطیف مسید افغان حکومت ته وسپاري خو اشرف غني په  
پوره بې ننګي پاکستان ته وسپاره  او په دې توګه ېې افغانستان ته یو تاریخي شرم را واړوه، اشرف غني ځکه دا  

کاریو په تړون موافقه کړې وه، د دې تړون په کار وکړ چې له دې څخه د مخه یي د پاکستان سره د استخباراتي هم
اساس افغانستان مکلف و پاکستان سره د ډیورنډ پر کرښه د بیلتون پاله وسله والو)د بلوچانو د ازادۍ غورځنګ او  

 احیاناً پښتانه ملت پال( په وړاندې یو ځاى مبارزه وکړي.
 

دې حکومت پاکستان سره د اس او پي سند او د انګلستان په ملګرتیا د بارډر منجمنټ سند لاسلیک کړ، چې په یوه  
بڼه د ډیورنډ د کرښې د رسمیت پیژندلو په مانا ده، او د همدې تړونونو په مټ پاکستان وکولاى شول د ډیورنډ پر  

 ونکړي.   کرښه اغزن تارونه تیر کړي خو افغان حکومت سوڼ شانتې هم 
 

یو وخت مرحوم ولس مل صاحب ما ته وویل چې  اشرف غني له پاکستان سره استخباراتي اړیکې لري او دا اړیکې  
د اشرف غني د پلار له وخته را روانې دي. دی وایی  په ننګرهار کې زموږ کور د دوی د کور په خوا کې وو چې 

ه به دوی له پاکستاني دیپلوماتانو سره لیدل کتل  په جلال اباد کې د پاکستان د قنسلګرۍ سره په څنګ کې و او همالت
 او همکاري یې کوله.

 

 نوربیا 
 .. .افغانستان ته د داعش راوستل 

